Вячеслав Гайзер тшӧктіс  профильнӧй ведомствояслы дасьтыны Коми Республикаын биотехнологияяс сӧвмӧдӧм вылӧ бур аскиа луна балаяс. 

Республикаса Веськӧдлан котырлӧн Президиумса чукӧртчылӧм вылын, торйӧн кӧ, сёрниыс муніс сы йылысь, эм-ӧ позянлун вӧдитчыны вӧр переработайтан производстволӧн  коляснас кыдзи биотопливоӧн.

Кыдзи юӧртіс Коми Республикаса промышленносьт да транспорт сӧвмӧдан министрӧс вежысь  Александр Гибеж, быд во дінмулӧн предприятиеяс вылын артмӧ  1,5 миллион  тонна гӧгӧр пу коляс. Унджык юкӧнсӧ сэтысь позьӧ видзны ломтас вӧчӧм вылӧ. Пример пыдди  А.Гибеж вайӧдіс европаса странаяслысь,  а сідзжӧ миянкӧд орчча Кировскӧй да Архангельскӧй обласьтъяслысь опытсӧ, кӧні чагйӧн да мукӧд вӧр колясӧн медсясӧ ломтысьӧны  коммунальнӧй юкӧнын. Коми Республикаын, вӧр промышленносьт комплексса гырысь предприятиеяслӧн производственнӧй котельнӧйясысь ӧтдор,  чагйӧн уджалӧны сӧмын кык коммунальнӧй котельнӧй.

Биоэнергетика сӧвмӧдӧм могысь  Промышленносьт, Архитектура да Вӧр-ва министерствоясса специалистъяс ӧтвылысь лӧсьӧдісны  ӧтувъя план, медшӧр могъясӧн кодлӧн лоӧны коммунальнӧй услугаяс бура сетӧм, вӧр лэдзан да вӧр переработайтан производствояслӧн уджын экономическӧй бурлун содӧм да экологическӧй серпас бурмӧм. Медводз  2014 восянь  2016 воӧдз артавсьӧ коммунальнӧй котельнӧйясын из шомсӧ мыйтакӧ вежны ломтысян брикетъяс вылӧ, збыльмӧдны  мыйтакӧ котельнӧй ломтысян чаг вылӧ вуджӧдӧм кузя  пилотнӧй проектъяс, социальнӧй объектъясӧ сувтӧдны асшӧрлуна автоматизируйтӧм теплогенерируйтысь оборудование электричествоӧн ломтысян да важмӧм системаяс пыдди. Такӧд тшӧтш ӧтпырйӧ артавсьӧ петкӧдлыны биотопливолысь бурлунсӧ аспом оланін юкӧнын. 

Та бӧрын 2016-2020 воясын артавсьӧ выльмӧдны коммунальнӧй котельнӧйяс найӧс биотопливо вылӧ вуджӧдӧмӧн, заводитны вӧчны ломтассӧ вӧр лэдзанінын да лӧсьӧдны аспом оланін юкӧн ломтасӧн могмӧдан система. Бала збыльмӧдӧм могысь 11 районын артавсьӧ лӧсьӧдны вӧр сырьё недыр видзанінъяс, кӧні и кутасны вӧчны ломтассӧ. Водзвыв чайтӧм серти, из шомсянь пу брикетъяс вылӧ вуджӧм вылӧ, шуам, оз ковмы выль ног вӧчны котельнӧйяс да та дырйи шоныдсӧ позяс босьтны некымын пӧв унджык. 

Вячеслав Гайзер тшӧктіс баласӧ стӧча  подулавны технико-экономическӧй боксянь. «Талун миян республикаын уджалӧны нин  опытнӧй котельнӧйяс ломтысян  брикетъяс вылын, шуам, сійӧ жӧ Кулӧмдінын. Но колӧ гӧгӧрвоны, мый абу став котельнӧйыс ӧткодь. Эмӧсь квартальнӧй котельнӧйяс, эмӧсь асшӧр котельнӧйяс, бара жӧ вынйӧр сертиыс абу ӧткодьӧсь. Колӧ ыдждӧдны найӧс категорияяс серти да артавны  экономикасӧ быдӧнлысь, - пасйис Коми Республикаса юрнуӧдысь. - Ми эскам, мый колӧ мунны тайӧ туйӧдыс. Тыдалана  ӧти помка серти  - сы мында вӧр коляс дырйи, кутшӧм миян эм, мӧд сикас туйыс прӧста абу. Но колӧ аддзыны производстволысь сэтшӧм схема, медым шоныд  вӧчӧмыс, миян векся ломтасӧн - мазутӧн да из шомӧн ломтысьӧм серти, эз донсяв».
